
Annotatsiya. Maqolada Qashqadaryoning Chiroqchi gidrologik postida 1991–2020-yillarda 

kuzatilgan suv va muallaq oqiziqlar sarflarining yillararo tebranishlari tahlil qilingan. Shuningdek, daryo 

o‘rtacha yillik muallaq oqiziqlari sarflarining suv sarflariga bog‘liqligi statistic baholangan va uning regressiya 

tenglamasi aniqlangan.  

Kalit so‘zlar: gidrologik post, suv sarfi, muallaq oqiziqlar, yillararo tebranish, bog’lanish, regressiya 

tenglamasi, aniqlik, baholash.  
 

Kirish. Daryolar muallaq oqiziqlar sarfi bilan suv sarfi o‘rtasidagi bog‘lanishlarni 

o‘rganish o‘zan jarayonlari, suv omborlarini loyqa oqiziqlar bilan to’lib borishini baholash 

hamda ularda to’plangan suv resurslaridan samarali foydalanishni tashkil etishdada muhim 

ilmiy va amaliy ahamiyatga ega. Ma’lumki daryolar muallaq oqiziqlar miqdorining ko‘p yillik 

o‘zgarishlari ular havzalarining tabiiy-iqlimiy sharoitlari hamda havzada kechadigan 

denudatsiya va suv eroziyasi jarayonlari bilan chambarchas bog‘liqdir. Shu sababli, 

Qashqadaryo muallaq oqiziqlari sarfi va suv sarfining ko‘p yillik o‘zgarishlarini hamda ular 

o‘rtasidagi bog‘lanishni tadqiq etish dolzarb masalalardan hisoblanadi. 

Tadqiqotning asosiy maqsadi Qashqadaryoning Chiroqchi gidrologik postida 

kuzatilgan suv sarfi va muallaq oqiziqlar sarfining yillararo tebranishlarini tahlil qilish hamda 

ushbu gidrologik ko‘rsatkichlar o‘rtasidagi bog‘lanishni statistik baholashdan iborat. 

Tadqiqotning obyekti sifatida Qashqadaryoning Chiroqchi gidrologik posti tanlab 

olingan. Tadqiqotning predmetini esa muallaq oqiziqlar sarfi va suv sarfining ko‘p yillik 

o‘zgarishlarini hamda ular o‘rtasidagi bog‘lanishni statistik baholash masalalari tashkil etadi. 

Tadqiqot usullari. Tadqiqotda gidrologik taqqoslash, statistik tahlil usullaridan 

foydalanildi. Taqqoslash usuli yordamida gidrologik kattaliklarning turli yillardagi  miqdoriy 

ko‘rsatkichlari solishtirildi. Daryo muallaq oqiziqlari va suv sarfi o‘rtasidagi bog‘lanishni  

baholashda statistik usullar qo‘llanildi.  

Asosiy natijalar va ularning muhokamasi. Tadqiqotda Qashqadaryoning Chiroqchi 

gidrologik postida 1991–2020-yillarda kuzatilgan muallaq oqiziqlar va suv sarfi ma’lumotlari 

tahlil qilindi. Tadqiqot davomida mazkur ko‘rsatkichlarning yillararo tebranishi, o‘rtacha ko‘p 

yillik qiymatlari hamda suv  va muallaq oqiziqlar sarfi o‘rtasidagi statistik bog‘lanish 

baholandi. Olingan natijalar tahlili shuni ko‘rsatadiki, daryodagi muallaq oqiziqlar miqdori  

suv oqimi miqdoriga bog‘liq holda o‘zgardi.  

Ishda qo‘yilgan maqsadga erishish uchun Chiroqchi gidrologik postida kuzatilgan suv 

sarfi ma’lumotlari asosida uning yillararo tebranishi tahlil qilindi (1-rasm). Suv sarfining 

o‘rtacha ko‘p yillik qiymati  Q o’rt =20,7 m³/s ni tashkil etdi. Yillar bo‘yicha suv sarfi 

qiymatlari o‘zaro taqqoslanganda, uning sezilarli darajada o‘zgaruvchan ekanligi aniqlandi. 

Ayrim yillarda suv sarfi o‘rtacha ko‘p yillik qiymatdan yuqori bo‘lgan bo‘lsa, boshqa yillarda 

undan ancha past qiymatlar kuzatilgan. Suv sarfining eng yuqori qiymati 1992-yilda Q max = 

46,4 m³/s, eng kichik qiymati esa 2001-yilda Q min = 3,3 m³/s ni tashkil etdi. Mazkur natijalar 

Qashqadaryoda suv oqimining yillararo notekis shakllanganini ko‘rsatadi. 

1-rasm. Chiroqchi gidrologik postida kuzatilgan suv sarflarining yillararo 

tebranishi grafigi 

Tadqiqotda muallaq oqiziqlar sarfining yillaro tebranishi ham tahlil qilingan. Hisob 

davri, ya’ni 1991–2020-yillarda Chiroqchi gidrologik postida kuzatilgan muallaq oqiziqlar 

sarfining o‘rtacha ko‘p yillik qiymati Ro’rt = 18,5 kg/s ni tashkil etdi. Tadqiqot davrida 

muallaq oqiziqlar sarfi yillar bo‘yicha sezilarli darajada o‘zgargan. Eng yuqori muallaq 

oqiziqlar sarfi 1998-yilda Rmax = 59,0 kg/s, eng kichik qiymati esa 2011-yilda Rmin = 3,80 kg/s 

ni tashkil etgan. Ayrim yillarda muallaq oqiziqlar sarfining o‘rtacha ko‘p yillik qiymatdan bir 

necha baravar yuqori bo‘lishi daryoda oqimning yuqori qiymatlari, o‘zan va havza yuzasida 

kechadigan eroziya jarayonlari hamda oqiziqlarning suv oqimi bilan faol tashilishi bilan 

bog‘liqligidadir (2-rasm). 

 

2-rasm. Chiroqchi gidrologik postida kuzatilgan muallaq oqiziqlar sarfining 

yillararo tebranish grafigi. 

Tadqiqot davomida muallaq oqiziqlar va suv sarflari o‘rtasidagi bog‘lanish grafigi 

chizildi (3-rasm). Grafikda kuzatuv yillariga tegishli qiymatlarning joylashuvi suv sarfi ortishi 

bilan muallaq oqiziqlar sarfining ham ortish tendensiyasi kuzatildi. Biroq barcha nuqtalarning 

bitta chiziq bo‘ylab joylashmaganligi mazkur bog‘lanishga suv sarfidan tashqari boshqa tabiiy 

omillar ham ta’sir ko‘rsatishini bildiradi.  

Jumladan, havzaning geomorfologik tuzilishi, yog‘inlarning miqdori va intensivligi, 

o‘zan qirg‘oqlarining yuvilishi, tog‘ jinslarining litologik xususiyatlari hamda suv oqimining 

gidravlik sharoitlari muallaq oqiziqlar sarfining shakllanishida muhim ahamiyatga ega. 

 

3-rasm. Chiroqchi gidrologik postida kuzatilgan muallaq oqiziqlar va suv sarflari 

orasidagi bog‘lanish grafigi. 

Muallaq oqiziqlar va suv sarflari o‘rtasidagi bog‘lanishni aniqlash maqsadida statistik 

tahlil amalga oshirildi. Hisoblash natijasida korrelyatsiya koeffitsiyenti R2=0,714 ga teng 

bo‘ldi. Ushbu qiymat muallaq oqiziqlar va suv sarflari o‘rtasida musbat bog‘lanish 

mavjudligini ko‘rsatadi, ya’ni, suv sarfining ortishi bilan muallaq oqiziqlar sarfining ham 

ortishi kuzatiladi. Bunday bog‘lanish daryo oqimining suv miqdori ortishi bilan uning 

oqiziqlarni yuvish, ko‘tarish va tashish qobiliyatining kuchayishi bilan izohlanadi.  

Uning xatoligi esa ro = ± 0,089 ga teng ekanligi aniq bo‘ldi. Korrelyatsiya 

koeffitsiyenti xatoligi quyidagi ifoda yordamida aniqlandi: 

ro = ±  ;                                           (1) 

 
bu yerda: r - korrelyatsiya koeffitsiyenti; n - kuzatuvlar soni. 

Yuqorida keltirilganlarga xulosa sifatida quyidagilarni qayd etishimiz mumkin: 

1. Tadqiqot natijasida Qashqadaryoning Chiroqchi gidrologik postida 1991–2020-

yillarda kuzatilgan suv sarfi va muallaq oqiziqlar sarfining yillaro o‘zgarishi xususiyatlari 

aniqlangan. Suv sarfining o‘rtacha ko‘p yillik qiymati 20,7 m³/s ni, muallaq oqiziqlar 

sarfining o‘rtacha ko‘p yillik qiymati esa 18,5 kg/s ni tashkil etdi.  

2. O’rganilgan daryo suv sarfining eng yuqori qiymati 1992-yilda (46,4 m³/s), eng 

kichik qiymati 2001-yilda (3,3 m³/s), muallaq oqiziqlar sarfining eng katta qiymati 1998-yilda 

(59,0 kg/s), eng kichik qiymati esa 2011-yilda (3,80 kg/s) kuzatilgan; 

3. Muallaq oqiziqlar va suv sarflari o‘rtasidagi bog‘lanishni ifodalovchi korrelyatsiya 

koeffitsiyentining r = 0,714±0,089 ga teng ekanligi aniqlandi. Mazkur natija ushbu ikki 

ko‘rsatkich o‘rtasida musbat bog‘lanish mavjudligini ko‘rsatadi, ya’ni, suv sarfining ortishi 

bilan daryoning muallaq oqiziqlar miqdori ham ortib borishi kuzatildi. 

Аннотация: Мақолада Чирчиқ-Оҳангарон ҳавзаси юзасидан 2000-2020 йиллар давомида 

тупроқ-грунтлар ювилишининг йиллараро ва ҳудудий ўзгаришлари RUSLE модели асосида баҳоланган. 

Картографик таҳлил асосида тупроқ-грунтлар ювилиши ҳавзанинг ғарбий ва жануби-ғарбий 

қисмларида паст, марказий қисмларида ўртача, шарқий ва жануби-шарқий тоғли ҳудудларида эса 

юқори жадалликда эканлиги аниқланган. Олинган натижалар дарёлар муаллақ оқизиқлари оқими 

шаклланиш манбаларини ҳудудий баҳолашда муҳим илмий асос бўлиб хизмат қилиши мумкин. 

Калит сўзлар: дарё, дарё ҳавзаси, сув эрозияси, тупроқ-грунтлар ювилиши, RUSLE модели, ГАТ, 

масофадан зондлаш, баҳолаш. 

Кириш. Сув эрозияси дарё ҳавзаларида кечадиган муҳим экзоген жараёнлардан 

бири бўлиб, тупроқ ва майда тоғ жинслари заррачаларининг юза оқим таъсирида 

ювилиши, кўчиши ва пастки қисмларда тўпланиши билан тавсифланади. Бу жараён 

тупроқ ресурсларининг ҳолатига таъсир кўрсатиши билан бирга, дарё оқими 

таркибидаги қаттиқ материал миқдорининг шаклланишида ҳам муҳим ўрин тутади. 

Ювилган материалнинг бир қисми ёнбағир ва сойларда чўкиб қолади, бир қисми эса 

дарёлар ўзанларига етиб келиб, дарёлар муаллақ оқизиқлари оқимини шакллантиради 

[1, 2]. 

